Әниләр көне уңаеннан Р. Фәхреддин мирасын кулланып ата-аналар белән үткәрелгән әхлак дәресе эшкәртмәсе. 
Тема. Шәфкатьлелек бизи кешене
[bookmark: _GoBack]  Күпме шәфкатьлелек, җан җылысы,
Сабыр холык Сезгә бирелгән.
Алтыннан да кыйммәтле, оҗмах нигъмәтләреннән дә кадерле булган нәрсә –тәрбияле баладыр. Ата-ана өчен тәрбияле бала кебек олы байлык һич булмас. Р. Фәхреддин.
Максат. Ата-аналарны Р. Фәхреддиннның педагогик мирасы белән таныштыру. Галимнең үгет-нәсыйхәтләре аша укучыларда әхлак сыйфатлары тәрбияләү. Газиз әниләргә мәхәббәт, игътибарлы мөнәсәбәт, шәфкатьлелек тәрбияләү; аларның олы зат булуын төшендерү һәм балалар белән ата- аналар арасын тагын да якынайту; әниләрнең кадерле, газиз булуларын укучыларга тагын бер кабат аңлату; ата-аналарда Р. Фәхредддин мирасына кызыксыну уяту.
Үткәрү технологиясе: Ә. З. Рәхимовның иҗади үстерелешле укыту технологиясе.
Үткәрү формасы: Әхлак дәресе - кичә.
Җиһазлау: Р. Фәхреддин “Балаларга үгет-нәсыйхәтләр” китабы, “Мәшһүр мәгърифәтче-галим, педагог Р. Фәхреддин мирасын укыту-тәрбия процессында файдалану” 4 нче кисәк, Р. Фәхреддин “Гаилә. Тәрбияле ана. Тәрбияле хатын.” китабы, Р. Фәхреддинга багышланган китап күргәзмәсе, “Яңарыш”, “ Ачык дәрес” газеталары материаллары, “Мәгариф” журналы 7, 10 2009, Ф. Якупов “Аналар җәе” картинасы, ноутбук, В. Казыйхановның “Әхлак дәресләре” методик кулланмасы, йөрәк макеты, кадаклар, кыл, бау, шарлар.
Әхлак дәресе-кичә барышы.
Эшчәнлек төркемнәрдә оештырыла. 
1 төркем – укучылар, 2 төркем – әниләр төркеме.
1. Оештыру өлеше.
 Татарстанның халык артисты Салават Фәтхетдинов башкаруында “Әнкәйләргә мәңге бурычлыбыз” җыры яңгырый.
· Әлеге җыр сездә нинди хисләр уятты? Бүгенге кичәгә сез нинди исем бирер идегез?
1. Уңай психологик халәт тудыру.
А. Әйдәгез, бер-беребезгә елмаю бүләк итик. Әлмәндәр картның сүзләрен искә төшереп китик әле:
 “Кеше мине күреп елмая икән, мин кирәк дигән сүз була. Минем яннан елмаеп киткәч, бүтәннәр янында да елмая ул. Аның елмайганын күреп, бүтәннәр елмая.” - дигән мәңге шат күңелле картаймас Әлмәндәр карт.
· Әниләрегезгә елмаю һәм шигырьләрегезне бүләк итегез.
1 укучы.  Кем дөньяга кеше бүләк итә,
Ә кешегә якты дөньяны.
Тойгылары кояш кебек кайнар
Эретерлек гранит кыяны.
2 укучы.  Кем күңеле тулган айдай серле,
Язлар сыман назлы, ягымлы?
Шатлыкларын башкаларга бүлә
Кайгыларга түзем, сабырлы.
3 укучы.  Кем елмая җәйге таң аткандай, 
Балкып китә шундук тирә- як.
Нәфислеге гөлләр сокланырлык
Көләчлектә аңар тиңнәр юк.
4 укучы.  Кем куллары өйне. Җирне ямьли,
Изгелеге үлчәү тапкысыз?
Ул, әлбәттә, яшәү чыганагы.
Бергә: Тормыш яме – әнкәй, хатын-кыз.
5 укучы.  Күпме шәфкатьлелек, җан җылысы
Сабыр холык сезгә бирелгән.
Ак чәчәкле бөек үрләр телибез
Рәхмәт сезгә күңел түреннән.
2. Уку мәсьәләсен кую.
· Ана, шәфкатьлелек төшенчәләре арасында нинди бәйләнеш бар?
Сыйныф сәгатенең темасына һәм максатына килеп чыгу.
Б. “ Танышу” уены. 
- Минем әнинең исеме.... Ул иң-иң.......
3. Уку мәсьәләсен чишү.
Төркемнәрдә эш.
1 нче төркем. Шәфкатьлелек төшенчәсен ничек аңлыйсыз?
2 нче төркем. Шәфкатьлелек сыйфатлары нәрсәләрдә һәм кайларда чагыла?
Нәтиҗә.
Укытучының кереш сүзе.
 - Хөрмәтле ата-аналар, кадерле әниләр! Сез балаларыгызны әхлак сыйфатлары, ягъни шәфкатьлелек, мәрхәмәтлелек тәрбияләгәндә нинди чыганакларга таянасыз? Халкыбызның нинди гореф-гадәтләрен бала тәрбияләүдә кулланасыз? Үзегезнең тормыш тәҗрибәгездә бала тәрбияләүдә сез Р. Фәхреддин мирасыннан файдаланасызмы? Сезгә күргәзмәдәге китаплар танышмы? Кем ул Р. Фәхреддин? (Ата-аналар белән әңгәмә - сораштыру)
- Р. Фәхреддин – гасырлар дәвамында буыннан-буынга күчеп килгән халык педагогикасын бик тирән өйрәнеп белгән галим булу өстенә, үзенә кадәр иҗат иткән галимнәрнең бихисап күп китапларын өйрәнеп, аерым бер кешегә яки кешеләр төркеменә карата үзендә бер ныклы, фәнни карашлар системасы булдырган зур психолог та. Ул – үзенең бөтен гомерен фәнгә багышлаган һәм бөтен дөньяга танылган күпкырлы галим булу өстенә, мәшһүр педагог та әле. Адәм баласы дөньяга килү белән аны тәрбияләү чаралары – җәмгыятьнең нигезен тәшкил иткән гаиләдән башлануын күрсәтеп, Р. Фәхреддин “Гаилә” исемле китабын яза. (Укытучы ата-аналарга әлеге җыентыкның эчтәлеге, әһәмияте турында сөйли.)
 Р. Фәхреддин үгет-нәсыйхәтләренә аңлатма бирергә. Ата-аналар белән бергәләп, бирелгән үгет-нәсыйхәтләрне укыйлар, фикер алышалар бүгенге дәрес темасына бәйләп аңлаталар.
1 төркем. Тәрбия, әдәп кадәр кешеләргә сөекле күренгән нәрсә дөньяда юктыр. Шунда ук тәрбиясезлек, әдәпсезлек кадәр дошман күренгән нәрсә дә юктыр. Тәрбияле бала ни кадәр ямансыз булса да, тәрбиясе хакында аны һәркем яратыр вә игътибар итәр. Әмма тәрбиясез бала ни кадәр матур булса да, аны бер кеше дә яратмас, матурлыгы яки киеме илә генә игътибарга керә алмас.
2 төркем. Тәрбияле балалар яхшы илә яманны аера белмәк хакында бик игътибарлы булырлар, яхшы холык вә яхшы эшләрне белеп аны үзләренә гадәт итәрләр, вә яман холык илә яман эшне белеп, аннан ерак булырлар.
· Укыган китаплар һәм тормышта күргәннәрегезгә таянып җавап бирергә.
1 төркем. Нинди хикәядә ана һәм бала арасында шәфкатьлелек белән очраштыгыз? “Сабантуй”, “Яңарыш” газетасында нинди мәкаләләр, шигырьләр укыганыгыз бар?
2 төркем. Тормышта шәфкатьлелеккә һәм шәфкатьсезлеккә мисаллар китерергә.
Нәтиҗә.
1 төркем. Ф. Якуповның “Аналар җәе” картинасы буенча эш.
- Сезнеңчә, ана нинди уйларга чумган? 
· Автор бу картинасы белән нәрсә әйтергә теләгән?
· Сез ничек уйлыйсыз. Ана бәхетлеме?
2 төркем. Мәкальләрне дәвам итәргә.
Нәтиҗә.
В. Гыйбрәтле вакыйга уку. (Кыскача эчтәлеге. Карчык улы начарлыклар эшләгән саен коймага кадаклар кагып бара. Егет кадакларны күреп, анасына яхшылыклар эшли.)
- “Улым, әйе, син күп яхшылыклар эшләдең. Һәм начарлыкларыңны бетердең дә кебек....” Ананың әйтәсе килгән фикерен дәвам итәргә.
- Карчык әни әлеге сүзләре белән әйтергә тели?
 (Укытучы йөрәк макетын рәт буенча йөртә. Укучылар берәм-берәм йөрәккә кадалган кадакларны алып баралар.)
Р. Фәхреддинның “Баларга үгет-нәсыйхәтләр” китабының Ата-ана” бүлегеннән өзек уку:
“Кешенең итәгатьле булуы күңеленең яхшылыгында. Сезгә иң якын кешеләр – ата-аналарыгыз. Шуның өчен аларга һәрвакыт итәгатьле булыгыз, эштә һәм сүздә аларга каршы килмәгез. Шул вакытта аларның күңелләре дә һәм үзегезнең күңелләрегездә рәхәт табар, тормышыгыз гүзәл булыр.” Р. Фәхреддин.
Нәтиҗә. Аналарның йөрәкләренә яра салырга ярамый. (Бау һәм кылны чагыштыру.)
· Йөрәк кылы дигәнне ничек аңлыйсыз?
3. Рефлексия. Үзбәя.
Г. Үз-үзеңне тәрбияләү планын төзү. (Әдәплелек – шәфкатьлелек сыйфатлары – әниләргә хөрмәт-бәхеткә китерә)
Йомгаклау.
1. Ранил Дәүләтов үзенең әнисенә багышлап язылган мәкаләсен укый.
2. Укытучының йомгаклау сүзе.
Әниләрнең кадерен белик.
Алар исән-имин чагында.
Соңга калмыйк әниләребезне
Бәла-казалардан саклыйк.
Нәтиҗә. 
- Әниләр – җир йөзенә тормыш бүләк итүче, буыннар чылбырын өзми саклаучы шәфкатьлелек чыганагы.
“Яраткан әниемә теләкләрем” уены. Шарлар бүләк итү.
Укытучының йомгаклау сүзе.
· Кадерле балалар, хөрмәтле ата-аналар! Кичә – дәресебез ахырына якынлашты. Бүгенге дәрестә сез үзегезгә нинди файдалы мәгълүматлар алдыгыз, нинди әхлак сыйфатлары үзләштердегез? Киләчәктә бу дәреснең тормышыгызда кирәге чыгар дип уйлыйсызмы? (Укучыларның һәм ата-аналарның фикерләре тыңлана).
(Бәйрәм кичәсе чәй янында дәвам иттерелә.)
